
 ብመን ኣብ ልዕሊ መን ብዘየገድስ 

 ክብረት ሰብኣዊ መሰልን ልዕልና ግዝኣተ ሕግን እንክጠሓስ ዓገብ ምባል የድሊ። 

ብክብረት ሰብኣውነት ምግዳስ  ቅኑዕ ሕልና ናይ ዘለዎ ሰብኣዊ ፍጡር መግለጺ’ዩ። ምኽባር ሰብኣዊ መሰል ከም 

ፖለቲካዊ ስነ-ሓሳብ (ኣረኣእያ) መሪጽካ ትድግፎ ወይ ትኹንኖ ጉዳይ ኣይኮነን። ሰብኣዊ ሓልዮት ኣብ ኩሉን ንኹሉን 

ክኸውን ይግባእ። ኣብ ክብረት ሰብኣውነት ሚዛናዊ ርድኢት ዘለዎ ሰብ፡ መን በደለ፡ መን ከ ተበደለ ‘ምበር፡ ነገራዊ 

ረብሓ፣ ብሄራዊ፣ ሃይማኖታዊ፣ ቦታዊ፣ ጾታ፣ ስጋዊ ዝምድና ቅርበትን ርሕቀትን መዕቀኒ ኣይገብርን። ውግንናኡ ምስ 
ግፉዓት’ዩ። ሰብኣዊ ፍጡር ክሳብ’ቲ ሕጊ ተፈጥሮ ብህይወት ንምንባር ዘፍቀደሉ  ዘድልዮ መሰረታዊ ነገራት ረኺቡ፡ 

ሰብኣዊ መሰሉ ተዓቂቡ ብሰላም ክነብር ኣለዎ’ዩ ዝብል። ናተይ ሰብኣውነት ይከበር፡ ናይ ካልኦት ግን ባዕሉ ይፈልጥ 

ዝዓይነቱ ዘይተገዳስነት ግን ምልክት ጥዕናን ቅንዕናን ኣይኮነን።  

ኣብ’ዚ መድረኽ’ዚ መሰረታዊ ጥሕሰት ሰብኣዊ መሰላት ብሰፊሑን ብኣሰቃቒ መልክዑን ክፍጸም ንዕዘብ ኣለና። 

ዘቤታዊ ገዛኢ ኤርትራ ኣብ ልዕሊ ህዝብታት ኤርትራ ዝፍጽሞ ዘሎ ፋሽሽታዊ ተግባራት ሓዊስካ፡ ውሑዳት ህድግነለ 
ዘይብሎም መራሕቲ ብህይወት ብዙሓት ይጣልዑ ኣለው። ኣብ ልዕሊ ህዝቢ ፍልስጤም ዝፍጸም ዘሎ ዕለታዊ 
ጃምላዊ ጨፍጫፍ ግን ካብ ኩሉ ሕልፍ ዝበለ’ዩ። ፍልስጤማውያን ሰብኣውያን ፍጡራት’ዮም። ብመደብ 

ብዝፍጸም ዘሎ ጭካኔ ብጃምላ ዝቕተሉ ዘለው ኣደታትን ህጻናትን ፍልስጤማውያን ምኽንያታዊ ኣይኮነን።  ህዝቢ 
ፍልስጤም ከም ህዝቢ ፖለቲካዊ ውድብ ኣይኮነን። ኣባል ውድብ ሓማስ ኣይኮነን።  

መንግስታዊ ስልጣን ብዝሓዘ ሕሉፍ የማናዊ ክንፊ እስራኤልን ዓንዲ ሕቖኡ ብዝኾነ መንግስቲ ኣመሪካን ኣብ’ዛ 

ምድሪ ንሕና ‘ምበር ንሳትኩም ክትነብሩ የብልኩምን፡ ህዝቢ እስራኤል መታን ኣሳፊሑ ክነብር ንሳትኩም ወይ ካብ 

መረበትኩም ረሓቑ እምቢ እንተበልኩም ትጭፍለቑ ብዝብል፡ ብስውር ዘይኮነ ብቕሉዕ፡ ዕለታዊ ብኣየርን ብምድርን 
ሓዊ ክኽዕውሉ፡ ብስእነት መግብን  ሕክምናን ከም ህዝቢ ክበርስ ንዕዘብ ኣለና። 

ክብረት ሰብኣውነት ብሕልና ጥራሕ ዘይኮነ ብዝተጻሕፈ ሕግን ብተግባርን ሓለዋ የድልዮ። እዛ ንነብረላ ዘለና ዓለም 
ሰብ ብዘውጸኦ ምድራዊ ሕጊ’ያ ትመሓደር። ዓለምና ንመሰረታዊ ሰብኣውን ደሞክራስያውን መሰላት ዝከላኸል 

ዝተጻሕፈ ሕጊ ኣለዋ። ንከመይነት ምቛምን ክብረትን ልኡላውነት ሃገራት ኣፍልጦ ዝህብን ዝከላኸልን ዝተጻሕፈ 
ሕጊ ኣለዋ። ሕጊ ኲናት ኣለዋ።  ነዚ ብዘይ ናይ ዘርኢ፣ ሃይማኖት፣ሕብሪ፣ ጾታ፣ ሃብታም ድኻ ብማዕረ  ካብ ዓመጽን 
ዓመጽትን ክከላኸል እምነት ተነቢርሉ ዝቖመ ዓቢ ዓለማዊ ትካል ውድብ ሕቡራት ሃገራት ኣለዋ። ብርግጽ እቲ 
ዝተጻሕፈ ሕጊ ኣሎ። እቲ ገዚፍ ትካል ኣሎ።  በቲ ኣብ ቻርተሩ ዝሰፈረ ንኽብረት ሰብኣዊ መሰልን ልዕልና ግዝኣተ 
ሕግን ዝምልከት ዓንቀጻት መሰረት ገይሩ ሚዛኑ ሓልዩ ክመርሕ ከማሓድርን ግን ኣይረአን። 

 ንኣብነት ኣብ ልዕሊ ህዝቢ ፍልስጤም ጃምላዊ ህልቂት እናተፈጸመ ካብ ነጋሪ መርድእ ምዃን ሓሊፉ ትርጉም ዘለዎ 
ዘየዳግም  ኣራሚ ስጉምቲ ክወስድ ኣይተራእየን። ሃገረ ሩስያ ኣብ ልዕሊ ልኡላዊት ሃገረ ዩክሬን ቅሉዕ ወራር ተካይድ 
ኣላ። እዚ መኸወሊ ዘይብሉ ቅሉዕ ጥሕሰት ሰብኣዊ መሰልን ልዕልና ግዝኣተ ሕግን’ዩ። ዓለማዊ ሕግን ዓለማው 

ጽላል ውድብ ሕቡራት ሃገራትን ኣበይ ኣሎ? እንታይ የገብር ኣሎ?  ሎሚ ኣለኹ ዘይበለ ሓላፍነቱ ዘይተዋጸአ፡ መዓስዩ 

ወገን ውጹዓት ዝኸውን ዝብል ሕቶ ብዙሓት ቅድሚት ኣብ ዝመጽኣሉ ወሳኒ መድረኽ ንርከብ ኣለና። 

 ውድብ ሕቡራት ሃገራት ጥራሕ ዘይኮነ ተናጸል ሃገራት’ውን ብግልጺ ነቲ ግፍዓዊ ተግባር ክኹንና ይግባእ። ንሕና 

ኤርትራውያን ሕሰም መግዛእቲ ብወረ ዘይኮነ ብተግባር ንፈልጥ፡ ትማሊ ኣንጻር ባዕዳዊ መግዛእቲ፡ ሎሚ ኣንጻር 
ዘቤታዊ ገዛኢ ንሓርነታዊ መሰልና ንቃለስ ዘለና ግፉዓት ህዝብታት ከም ምዃና መጠን፡ ኣብ’ዚ ጉዳይ’ዚ መርገጽና 



ንጹር፡ ፍትሓዊ፡ ተባዕ፡ ናብ ብዱላት ዝወገነ ክኸውን‘ዩ ትጽቢት ዝግበር። እንተኾነ ፍልስጤማውያን ዓቕሚ 

ስኢኖም፡ ወገን ስኢኖም ክጸንቱ፤ ሃገረ ዩክሬን ምስ ዝኾነ ሃገር ድዩ ውድብ ዝምድና ከይትገብር ዝኽልክል ዓለማዊ 
ሕጊ ዘየለ ክንሱ፡ ሩስያ ብዘለዋ ሓይሊ ተኣማሚና ምስ እከለ ዝምድና ከይትገብሪ ብዝብል ትፍጽሞ ዘላ ወራርን 
ተብጸሖ ዘላ ሰብኣዊ ህልቂትን ነዋታዊ ዕንወትን ብግልጺ ኣብ ክንዲ ምኹናን እናረኣኻን እናሰማዕካን ከም 
ዘይምልከተካ ሕቖኻ ሂብካ ምኻድ፡  በቲ ሓደ መግለጺ ጭካኔ፡ በቲ ካልእ ጽባሕ ተመሳሳሊ ኣብ ርእሲኻ ዓመጻዊ 
ተግባር ክፍጸም ከም ዝኽእል ብግቡእ ዘይምግንዛብ ይረአ ኣሎ። መንግስቲ ሩስያ ዓለማዊ ሕጊ ክጥሕስ የብሉን። 
ልኡላውነት ሃገረ ዩክሬን  ከኽብር ኣለዎ። ዘሰክፍ ትዕዝብቲ እንተለዎ ብሰላማውን ደፕሎማስያውን ኣገባብ 
መፍትሒ የናድየሉ ኢልካ  ኣብ ጎኒ ዝተወረረት ዩክሬን  ኣብ ክንዲ ምውጋን ገለ ብስቕታ፡ ገለ ከኣ ብቐጥታን 
ብተዘዋዋርን ወራር ራሻ ሓቅነት ኣለዎ እናበልካ ንወራሪ ምትብባዕ ቅኑዕ ኣይኮነን። ሰብኣዊ መሰል ይከበር፡ ዓለማዊ 
ሕጊ ይከበር ማለት ንኻልእ ጥራሕ ዘይኮነ ንገዛእ ርእስኻ’ዩ።  

ዘቤታዊ ገዛኢ ኤርትራ፡ ዝምረሓሉን ዝመርሓሉን ቅዋም የብሉን፡፡ ብዓለማዊ ሕጊ ዘይግዛእ ጸረ-መሰረታዊ 

ሰብኣውን ደሞክራስያውን መሰላት ምዃኑ ኣቐዲሙ ኣብ ህዝቢ ኤርትራ ኣመስኪሩ’ዩ። ኣብ ሕቶ ሃገርነት ውጹዕ 

ህዝቢ ፍልስጤም ዝጸንሖን ዘለዎን መርገጽ ተጋራጫዊ’ዩ። ጉዳይ ፍልስጤማውያን ብፍላይ ካብ 7 ጥቅምቲ 2023 

ንደሓር ሕቶ ሃገርነት ጥራሕ ዘይኮነ ሕቶ ህልውና ኮይኑ ቀልቢ ደላዪ ሰላም ማሕበረ ሰብ ዓለም ስሒቡ ይርከብ። 

 ኣብ ዝሓለፈ ወርሒ መስከረም 2025 ኣብ ዝተኻየደ መበል 80 ዓመት ዋዕላ ሓፈሻዊ ባይቶ ውድብ ሕቡራት ሃገራት 

ንኣብነት፡ ኣብ በብሃገሮም ካብ ህዝቢ ብዝለዓል ዘሎ ተቓውሞ ድምጺ ብምድምጺ ናይ ምስዓር መሰል ዘለወን 4 

ሃገራት ሓዊሱ፡ ካብ 193 ኣባል ሃገራት እቲ ውድብ ልዕሊ 150 ሃገራት፡ ኣብ ልዕሊ ህዝቢ ፍልስጤም ዝፍጸም ዘሎ 

ዘርኢ ምጽናት ብህጹጽ ደው ክብል ብምጽዋዕ፡ ንሃገርነት ፍልስጤም ኣፍልጦ ሂበን ኣለዋ። እዚ ሓድሽን ኣወንታውን 
መርገጽን’ዩ። ኣብ’ዚ ታሪኻዊ መድረኽ መርገጽ ኤርትራ ከም ሃገር ዛጊት ንጹር ኣይኮነን። ኣብ ህዝቢ ኤርትራ 

እምነትን ክብረትን  ዘይብሉ፡ ኣብ በበይኑ መድረኻት ናብ በበይኖም ጎይቶት እናተጸገዐ፡ ቀጻልነት ስልጣኑ ቀዳምነት 
ዝሰርዕ እንኮ-ሰባዊ ገዛኢ ኤርትራ ከም’ቶም መርገጾም ዘነጸሩ መንግስታት መርገጹ ኣየነጸረን። ኣብ ጉዳይ ዩክሬን 

ንወራሪት ራሻ ከም ዝድግፍ ሓንሳብ ዘይኮነ ደጋጊሙ ኣረጋጊጹ’ዩ። 3ይ ኲናት ዓለም ብመሪሕነት ራሻ ክውላዕ 

ጸዊዑ’ዩ። እዚ ብስመ ህዝቢ ኤርትራ ዝውስድ ዘሎ ግጉይ መርገጽ እንታይ መዘዝ ሒዙልና ክመጽእ ከም ዝኽእል 

ኣቐዲምካ ምእማት  ልቦና’ዩ። 

 ንነዊሕ ዓመታት ደገፍቲ እስራኤል ዝነበራ ሃገራት ምዕራብ ሓዊስካ ብዙሓት መንግስታት ህዝቢ ፍልስጤም 
ብተተኮስቲ፡ ብስእነት መግብን ሕክምናን ይጸንት ኣሎ ክብሉ ንሃገርነት ፍልስጤም ብዝሃብዎ ኣፍልጦ ዝተሰናበዱ 
ዝመስሉ ቀተልቲ፡ ኣብ ጽባሕ መበል 80 ዓመት ዋዕላ ሓፈሻዊ ባይቶ፡  እማመ ሰላም ሒዝና መጺእና ኣለና ይብሉ 

ኣለው። እቲ በዓል 21 ነጥቢ ኢሎም ዝገልጽዎ ዘለው መሰማምዒ ነጥቢ ሓደ ብሓደ እንተተመልኪትናዮ ግን፡ ንድሌት 

በዳሊ ዝድግፍ፡ ንብዱላት መሊሱ ዝብድል ‘ምበር፡ ኣብ ሓጺር ግዜ ንህዝቢ ፍልስጤም መሰረታዊ ፍታሕ ከምጽእ 

ከም ዝኽእል ኣየመልክትን። ሓይሊ ስለ ዘለና ዝበልናካ ስማዕ ዝሃብናካ ተቐበል፡ እምቢ እተበልካ ግን…. 

ትጭፍለቕ’ዩ ዝብል ብንጹር። ዓገብ ዝብል ተጽዕኖ ፈጣሪ ድምጺ ውጹዓት ተናቢቡን ተደጋጊፉን ቅድሚት ክሳብ 

ዘይመጸ፡  እማመ ሰላም ቀተልቲ ካብ መሸመቲ ግዜ ምዃን ዝሓልፍ ኣይኮነን።   

 ኣብ መወዳእታ፡ ህዝቢ ኤርትራ ከም ህዝቢ ብሰንኪ ሃላሊ እንኮ-ሰባዊ ዘቤታዊ ጸላኢ ብውሽጥን ብደገን ናይ 

ህልውና ሓደጋ ኣጋጢምዎ ይርከብ። ካብ’ዚ ንምድሓን ድማ ብዝተወደበን ዘይተወደበን መልክዕ ይቃወም  ኣሎ። 

እንተኾነ እቲ ዝካየድ ዘሎ ህዝባዊ ተቓውሞ ንዕኡ ዝምጥን ተቓሊሱ ዘቃልስ መሪሕ ህዝባዊ ደሞክራስያዊ ውድብ 



ስለ ዘይረኸበ፡ ዝድለ ውጽኢት የምጽእ ኣሎ  ክበሃል ኣይከኣልን።  ገና ኣንፈተ ፖለቲካኡ  መን ምስ መን? ካበይ ናበይ 

ኣይተነጸረን። ውሽጣዊ ሓድነት የብሉን።  ኣብ ዲፕሎማስያዊ መዳይ’ውን ካልእ ይትረፍ ብዓይኒ ክብረት ሰብኣዊ 

መሰልን ልዕና ግዛኣተ ሕግን’ኳ ውግንናኡ ምስ መን ከም ዝኾነ ኣይገልጽን። ኣብ ህልቂት ህዝቢ ፍልስጤም ብወግዒ 

ምስ ህዝቢ ፍልስጤም ዝወገኑ ፖለቲካዊ ውድባት ኤርትራ ዳርጋ የለውን። እንተሃልዮም ከኣ፡ ቀጻልነት ዘይብሉ፡ 
ብውልዕ ጥፍእ ዝግለጽ ላንግላንጋ መርገጽ ዘለዎም’ዮም። ኣብ ጉዳይ ዩክሬን’ውን ከምኡ። ኣብ’ዚ መድረኽ’ዚ ምስ 

ህዝቢ ፍልስጤምን ዩክሬንን ወጊንካ ንኽብረት ሰብኣውነትን ልዕልና ግዝኣተ ሕግን ዘይምጥባቕ፡ ፖለቲካዊ ውድብ 
ኣይኮንካን ጥራሕ ዘይኮነ፡ ሰብ ኣይኮንካን ዘይብል መርኣያ ውድቀት’ዩ። “ኢድ ሸናሒት ጸናሒት” ከም ዝበሃል ሎሚ 

ኣብ ካልእ ቅሉዕ ወራርን ግፍዕን እናተፈጸመ ዓገብ ዘይምባል ጽባሕ ዓገብ በሉለይ ዓለማዊ ሕጊ ይከበር  ዝብል 
ኣውያት ኣቕሪብካ ሰማዒ ክትረክብ ምጽባይ ንጋዶ’ዩ። ስለዚ ከኣ ብመን ኣብ ልዕሊ መን ብዘየገድስ፡ ክብረት ሰብኣዊ 

መሰልን ልዕልና ግዝኣተ ሕግን እንክጠሓስ ዓገብ ምባል የድሊ።  

                                                        ክብሮም ከሰተ 

                                                         5 መስከረም 2025 


